
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

Inuit inigisaminniit anisitaasarunnaarnissaat siunertaralugu Naalakkersuisut periusissiamik 

UPA2019-imi saqqummiussassamik suliaqaqqullugit peqquneqarnissaat Inatsisartut 

aalajangiiffigisassaattut siunnersuut. 

(Inatsisartunut ilaasortaq Aqqaluaq B. Egede, Inuit Ataqatigiit) 

Tunngavilersuut: 

Nunarsuup avannarpasissuani, nunarsuup issittortaani, tassa nunatsinni silap pissusaanut 

naleqqutinngilluinnartumik inuppassuit inigisaminniik anisitaasarnerat naleqquttuusorinngilara. 

Inuit inigisaminniit anisitaasut akiligassaannik isumakkeerinniinnanngikkaluarluta qanoq iliorluta 

sapinngisamik anisitsinngikkaluarluta periaatsit suut atorlugit pinngitsooratik 

akilersuisussanngortinneqarsinnaanissaat anguneqarsinnaasoq upperaara. 

Kommunini akiliisitsiniartarnikkut misileraaneq, tassalu INI A/S aamma kommunit kiisalu 

Namminersorlutik Oqartussat suleqatigiinnermikkut aningaasanik akilersuinissaminnik 

isumaqatigiissusiorfiginerisigut anisitaasussarpassuugaluit anisinnagit qanimut suleqatiginerisigut 

pitsaasunik angusaqarput. 

Tassani Inatsisartunut ilaasortat annertuumik akisussaaffeqarpugut. Inatsisartunut ilaasortatut 

kissaatigaara Inatsisartuni aalajangissasugut nunatsinni inuit imaaliallaannaq inigisamit 

anisitaasinnaanerat Naalakkersuisunit inatsisitigut pinaveersaartissallugu periusissiortoqarnissaanik 

peqquneqassasut. Akerlianilli suleriaaseqalissasugut initaarnermi pisussaaffinnik 

aalajangersimasunik maleruagassiortoqassasoq, akiligassaqalinnginnissaq anguniarlugu imatut 

periuseqarluni ataavartumik akilersuinissaq aamma initaarnermi akuersinermut ilaassasoq. 

Taanna periusissiassaq kujataani misileraatitut akiitsulinnut siunnersuisarnermut tunngasumut 

ilanngullugu suliarineqassaaq. 

Akuerineqarsinnaanngilaq nunatsinni ukiorisseruttortoq inissianut pitsaanngitsunut kialaanngitsunut 

ilaqutariit meerartaqaraluarpataluunniit inissikkallarneqartarnerat. Akuerineqarsinnaanngilaq 

ilaqutariit meerartallit inimi ataatsimi ineerakkaartuni ilaqutariit arlallit ineqartinneqartarnerat. Kiap 



qulakkeertarpaa ilaqutariit meerartallit inunnut meeqqanut pitsaanngitsumik 

kinguneqartitsinngitsumik atugassaqartitsinissamik atugassaqartitsisoqannginnissaa? Tamanna 

qulakkeerneqarneq ajorpoq. Pisuni taamaattuni meeqqat pisinnaatitaaffiinik pisortat naammattumik 

”najumminnittuunngillat”. 

Pissutsit iluarinngisavut taajorneqarsinnaasullu amerlagaluaqisut tamaasa 

saqqummiutinngikkaluarlugit siunnersuutigaara nunatsinni inuit iniminniit 

anisinneqartarunnaarnissaat siunertaralugu Naalakkersuisut suliniuteqarnissaannik 

peqquneqarnissaat. Neriullunga siunnersuut akuersaarneqassasoq. 

 

Pisortanut aningaasatigut allaffissornikkullu kingunerisassai: 

Periusissiaq ukiup affaata iluani naammassineqarsinnaassasoq naatsorsuutigineqarpoq. 

Allaffissornikkullu AC Fuldmægtigep ukiup ilivitsup nalinganik sulinera 500.000 kruunimik 

akeqassaaq. 

 
Namminersortunut aningaasaatigut allaffissornikkullu kingunerisassai: 

Soqanngilaq 

 

Innuttaasunut aningaasatigut allaffissornikkullu kingunerisassai: 

Soqanngilaq 

 


